
Ed. 79. Frumvarp til laga [70. mál]
um rafvæðingu Vestur-Skaftafellssýslu.

Flm.: Helgi Bergs.

1. gr.
Héraðsrafmagnsveitur ríkisins skulu leggja rafmagnslínu frá Vík í Mýrdal, er

nái til allra byggðra býla í Álftaveri, Leiðvallarhreppi, Skaftártungu, Kirkjubæjar-
hreppi og Hörgslandshreppi, og skal þeirri framkvæmd lokið eigi síðar en á árinu
1969.

2. gr.
Kostnaður við framkvæmd samkvæmt L gr. greiðist úr ríkissjóði.

3. gr.
Lög þessi öðlast þegar gildi.

Greinargerð.
Frv. þetta var einnig flutt á síðasta þingi, en fékk þá ekki afgreiðslu. Fylgdi

því þá svo hljóðandi greinargerð:
,,1 þeim drögum að vinnuáætlun um framhald rafvæðingaráætlunarinnar, sem

lögð hafa verið fyrir raforkuráð, er Vestur-Skaftafellssýsla alls ekki á blaði, enda
vitað, að enn þá hefur ekkert verið ákveðið um frekari rafvæðingu þessa lands-
hluta. Eru þó aðeins tveir af sjö hreppum sýslunnar, sem hafa rafmagn frá sam-
veitum. Hrepparnir fimm austan Mýrdalssands hafa ekki samband við almenn-
ingsveltur.

Síðan teknir voru upp mjólkurflutningar frá þessu svæði fyrir allmörgum
árum, hefur búskapur aukizt mjög og blómgazt í þessum sveitum. Nauðsynin á

öruggri og nægri raforku er því enn brýnni en áður.
Meðallínulengd til bæja hefur verið látin ráða um röðun á rafvæðingaráætl-

anir, og er það eðlileg meginregla, en ekki einhlít. Fleiri atriði eiga að koma til
athugunar í því sambandi. Óeðlilegt virðist með öllu að láta svo fjölmennt og
blómlegt landssvæði sem austanverða Vestur-Skaftafellssýslu mæta afgangi, þó að
meðallínulengd á bæ sé í lengra lagi.

Lína frá Vík austur í Fljótshverfi yrði 23:l km á lengd og næði til 115 bæja.
Meðalvegalengd á býli er því 2.03 km eða svipuð og á sumum þeirra svæða, sem
eru á fyrrnefndum drögum að rafvæðingaráætlun.

Skaftfellingar voru brautryðjendur um rafvæðingu í sveitum. Löngu áður en
almenn rafvæðing á opinberum vegum hófst, byggðu þeir einkavatnsaflsstöðvar
víða í héraðinu og raunar einnig annars staðar á landinu. Búa þeir að því leyti
enn að þessu brautryðjendastarfi, að af þessum 115 býlum, sem hér um ræðir,
hafa 70 einkarafstöðvar, en þær eru flestar of litlar og ófullkomnar, margar
gamlar, enda munu nær allir bændur í héraðinu reiðubúnir að lýsa yfir, að þeir
muni vilja taka rafmagn frá héraðsrafmagnsveitu.

Með lögunum um Landsvirkjun frá s. 1. ári var því endanlega slegið föstu,
að rafvæðing landsins skyldi byggð á stórum vatnsaflsstöðvum með víðfeðmum
línunetum, en svonefndri smávirkjanaleið hafnað. Er því ljóst, að ekki kemur
önnur leið til greina til úrlausnar raforkumálum þessa byggðarlags en sú, sem
hér er gert ráð fyrir."


